
থিয়েটার নামে, তবে, আছে না কি রস।

তাতেই এখনাে সবে গণে না বয়স॥

দেখিলেই তারে, তার সেই পূর্ব্ব ঢঙ।

মনে করি, ঘেঁসে লােক সেজে যেন সঙ॥

গােডিম্ ভেঙ্গেচে সবে, হেন পুঁটে ছেলে।

সেও এসে ধরে হাত, মেরিজান্ বােলে॥

কথাটা এই যে, তবু, ইয়ার-মণ্ডলী।

মানিয়া লইবে তারে সুরসিক বলি॥

থিয়েটারি বিবি বিনে বিবিই সে নয়।

সে বিবি রাখে যে তারে কে গণ্য করয়?

থিয়েটারি বিবি যদি অতি বুড়ী হবে।

এ কালের বাবু সব তারে পছন্দিবে॥

অথার উকিল এডিটার্ আদি করি।

লেখা-পড়া জানা যত করে লােচ্চাগিরি॥

সবাই যে এই সব স্থানে আসে যায়।

সভ্য বেশ্যারি কাছেতে সভ্য বাবু ধায়॥

কেন না ইদানী এই আজব সহরে।

সভ্যতা বলিলে যাহা বুঝে সর্ব্বনরে॥

তাহা শুধু থিয়েটার দেখা আর শুনা।

থিয়েটারী ঢঙে সর্ব্ব বিষয়ালােচনা॥

কহিবে যদ্যপি কথা বাপে ও বেটায়।

থিয়েটারী ঢঙ কিছু থাকিবেই তায়॥

